
В старім млинї

В старім млинї, у коминї,
сова гнїздо мала,

а за млином, у сыпанцю,
мышка ґаздовала.

Сова о мышцї не знала,
a мышка о сові ани не думала,

бо єдна ночный, 
а друга денный жывот мала.

Но млинарьцї штось ся не відїло,
бо з комина ся ледва курило,

а зо зерна якось убывало,
про курята все лем было мало.

Абы єм нашла прічіну,
мушу выйти ку комину,

і пасть до сыпанця дати,
лем так буду спокій мати.

Міджі зерно пасть вложыла,
і драбину приставила,

помалы на стрїху лїзла,
ножочка ся їй поховзла.

Нещастнї, бідна, упала,
цїла ся пооббивала,

ё-ё-ё-ёй, ё-ё-ёй,
на цїлый двір ёйкала.

А сова ся пробудила,
ёйканя ся острашыла,
та й рівно до сыпанця

з комина влетїла.

Думате, же мышка
у пасти остала?

З усмівом на ґамбах
пасть іґноровала.

Такы тунї фінты
уже давно знала.

Ай кідь сову не чекала,
в єй брісї остала.

До комина ся уж сова 
веце не вернула,
в недалекім лїсї

нове гнїздо звила.

Про млинарьку ся загаднї
вшытко вырїшило,

якымсь чудом ся з комина
уж добрї курило.

Зо сыпанця ся уж зерно
веце не страчало,

окрем того, што курятам
рано ся сыпало.

Млинарька ся вылїчіла,
но не раз собі повіла:

Кібы-м того знала,
іншак бы-м конала.

Призвала бы-м одборника,
так каже людьска лоґіка.
Лем не знам, ці детектіва,

або коминаря Іва...

Як уйко Петро з тетов Eвков 
грибы зберали

Уйко Петро з тетов Eвков
скоро рано встали,

помаленькы, потихонькы
десь ся рихтовали.

Як на ногы скорнї здїли
і до рук кошары взяли,

уж не было то таёмством
де ся рано понагляли.

Недалеко, до лїсика,
на грибы ся выбрали,

бо на смачну мачаночку
уж довго думали.

Лем ся догоднути 
нияк раз не знали,

ці є лїпша з червеняків
або зо запахів.

А што, кібы была
з молодых масляків?

І так ся обоє
цїлый час вадили,

а грибы ся перед нима,
само собов, крыли.

Лем жабінькы ся їм
всягды вказовали,
но о такы грибы
інтерес не мали.

Іщі розум не стратили,
бы отрoвны грибы їли!

Сонечко запало,
домів треба іти,

кошары порожнї...
Мачанка ?
Tак у снї!

Уж ся і вадити, 
вера, перестали,

бодай лем єдного
грибика бы мали. 

І зразу ся, вірьте, 
пребарз чудовали,

бо червеняк і з масляком
ся на них сміяли,

запахы ся реготали,
підпенёчкы вышкіряли ...

Кошы скоро наповнили,
Дома грибы почістили.

Мачанкы з них наварили,
вшыткы грибы до нёй дали,

з квашеной капусты 
кус вару налляли.

Повім вам, людкове,
была то доброта!
І мене нукали,

повный танїр начерьпали.

А же ня барз люблять,
і сушеных підпенёчок

до кешенї дали. 

Мушка і павук

У облачку мушкат,
на мушкатї мушка,

під облачком павучіна вісить,
а в нїй страшный 

павучиско сидить.

Сидить, чекать, брусить зубы,
на бідненьку мушку,

но она о нічім не знать,
пє з мушката юшку.

Вітрик єй до ушка шепче
квіткованы слова

i колыше на листочку
доправа-долїва...

Од пахоты такых слов
мушка задримала,
не побыло довго,
з мушката упала.

Рівно павукови на ніс,
на ёго папулю!

Мушка на раты крічіть:
Я ся бо-ю, бо-ю, бо-ю,...!

Ой, нещастя превелике,
чом ся тото стало!?
Страх одшмарьте,

нашу мушку щастя дозерало!

Вітрик єй і днеська спасив
од павучой керти,

зафукав іщі силнїше,
не дав єй умерти.

Злегка ю положыв
квітцї на листочок,

і надале співав
велё співаночок.

Шептав єй до ушка
колысковы слова,
залюблено гомбав
доправа-долїва...

Аж мушка од того
знова задримала...

Што ся потім стало, 
може повість сама.

  Мышача родина

Пусте поле, саме поле,
на тім полю дыня,

а в тій дыни собі жыє
мышача родина.

Бывають там мама, тато,
їх дїти – мышчата,

а днесь іщі ку ним прийде
на навщіву тета.

Тета Грызка-містьска панї,
прийде на гостину,

зато мышача ґаздыня
варить зеленину.

На полю є єй достаток,
лем сі выберати,

а потім уж їй лем треба
справный смак додати.

Мышка-Грызка выберава,
не вшытко смакує,

зато ся днесь до варїня
і тато монтує.

Чістить, рїже зеленину,
тре на новім терлї...

І мышочкы помагають,
на полю зерно зберають.

Абы, кідь тета к ним прийде,
тыж ся похвалили,

же і они дашто добре
про ню приправили.

Так, а вшытко є готове,
гостина на столї,

а іщі і повно грушчат
і ябчат в коморї.

Зразу дверї зарапчали,
вышла тета Грызка,

на голові калап модный,
квіткована блузка.

З родинов ся міцно щіро
й міло привітала,

а з кабелкы іщі к тому
дарункы выбрала.

Мамі мале глядилчатко,
татови кус сыра,

а мышчатам по орїху,
што в містї купила.

Гостину не годна была
собі нахвалити,

з каждого покоштовала,
рецепты писала ...

Барз ся їй ту залюбило,
домів не втїкала,

наконець ту ай бывати, 
уж навсе зістала.

Вызерать то вера так,
же ся ту лїпше мала,
а на містьску лейді
ся успішнї грала ...

  З приповідкы світ

Повім вам, людкове добры,
снив ся мі днесь сон,

же-м ся выбрав скоро рано
на прогульку вон.

Прогулянка была довга,
бо довгый быв сон,

теперь вас ним переведу,
выйдете кус вон.

Обую вам свої чіжмы,
бо буде болото,

до цанїстры дам хлїбика,
підеме далеко ...

Думам, же ся не боїте,
преці є то сон,

зайдеме там, за бережок,
де тот сухый стром.

Й поза поле кривулями
дражков ку потічку,

за потічком росте лїсик,
за ним стоїть плїт.

А за плотом, позерайте,
з приповідкы світ...

Дримле там хыжочка,
квітём обсыпана,
мала-невеличка,
краснї малёвана,

при нїй загородка
і ґаздівскый двір.

Хтоже лем там жыє?
То не буде звірь,
ани Гінджібаба,
може інша баба,
бо барз чістый

і порядный
тот чаровный двір.

Загородка обкопана,
цїла самый квіт...

Справды,
чій то буде світ?

Тот світ патрить бабцї,
дїдкови і внучцї,
білій коровочцї,

псикови, курочцї.

Вшыткы собі вєдно
дружно нажывають,
все єден другому

з ласков помагають.

Бабка з дїдком їх годують,
внучка мете двір,

коровка молочко давать,
а псик стражить дім.

Курочка яїчка несе,
за тыждень аж сім!
Я собі на фрыштик

яєшніцю зъїм!

 Орхідея
 

На облаку в кухни
орхідея росте,

за облаком падать
стрїбробілый снїг.

На снїгу
снїжынкы світять,

чути радость,
крик і сміх.

Орхідея смотрить,
смутно роздумує:
Якый то на дворї,

чудный світ панує?
Ці то там так тепло,

як ту, на облаку?
Рада бы-м то знала,

мам велику дяку!

А дїти на дворї
скачуть і бігають,

в снїгу ся валяють,
просто, радость мають.

Груда снїгу летить
рівно до облачка,

орхідею снїг засыпав,
мерзне, неборачка.

Дїти і надале крічать,
сміють ся, радують,

бідну орхідею
нияк не санують.

Нараз але выйде
до кухенькы мамка,

бере орхідею,
кліче к собі Янка.

Бо то Янко винный,
він тот облак розбив,

а же ся так стало,
одпрошіня просив.

Орхідея знова
в кухни на облаку.
За облаком знова
тихо падать снїг...

Та уж єм зазнала,
якый то там

світ ...

На емпірову тему

На алабастровім столику,
в емпіровім салонику,
горнятко з порцелану

чекать на свою службу ранну.

Бы напоём освіжыти,
панї зо сна пробудити,

знова єй з ласков привітати,
на нїжны уста поцїлунок дати.

Конечнї выйде розоспата панї,
в ружовім чіпкованім жупанї,

волося россыпле по заматовім діванї,  
і зо заджмуреныма очами

бере горнятко білыма руками...

Горнятко ся ґрофцї міцно зрадовало,
бо уж єй довго, нетерпезливо чекало,
но теперь ся дуже статочнї тримало,

абы єй з рук нагодов не впало.

Но што ся мало стати, ся стало,
біднятко уж веце не вытримало,
і зо заспатых паньскых ручок 

на землю ся скарбуляло.

В тім ся ґрофка пробудила,
і відївши, што зробила,

рострясла ся й росплакала,
так служніцю прикликала.

 
 
 
 
 
 
 
 
 
 
 
 
 
 
 

Служніця горнятко злїпила,
знова го на столик поставила,

абы надале свою панї,
в ружовім чіпкованім жупанї,

кажде рано потїшало,
на уста єй цїловало...

Таке горнятко і я буду мати,
не мусять ня ани ґрофков называти.

І мене буде все рано чекати,
на стлїты ґамбочкы цїловати.

А абы-м го не розбила,
буду міцно мерьковати.



14 15

Мухотравкы

Дві мухотравкы
в лїсї вырастають,
но єдна на другу
ся не подобають.

Перша є червена,
друга зась зелена.
Котра є з бодками,

а котра без?

Но повім вам,
така правда,
обходить їх 
і наш пес.

Чом то так є,
то наісто знате,

бо і вы отровны грибы
нїґда не зберате.

Мухотравкы такы суть,
зато барз позорный будь,

но укаж і то природї,
же знаш з нёв жыти

в злаходї!

А нозї не давай знати,
же мать до гриба 

підло копати!
Таку засаду все май,

до гриба нїґда не копай!
Ці гриб їдлый, ці жабінька,

підпенька, ці голубінька,
або просто мухотравка,

то є лїсна екобанка.
Природу треба хранити,

а не єй так ганобити!

 
 
 
 
 
 
 
 
 
 
 
 
 
 
 
 

Дашчины папучкы

Маленька Дашка папучкы стратила,
зато днесь од рана босенька ходила.

Вшыткы дома їх глядали,
під постелї назерали,
но Дашчины папучата
під землю ся пропали.

Де-сь, Дашко, папучкы дїла?
Нещастна мамка ся єй просила.

Но она лем тілько знала,
же рано уж їх не мала.

Вчера щі єм в них ходила,
а як єм ся пробудила,
та уж єм їх не відїла...

І нараз ся Дашка
міцно росплакала,
до мамчиной сукнї
головку сховала.

Мамочка ю погласкала,
на колїна собі взяла,

ку сердечку притулила,
Дашку так успокоїла.

Іщі в тот день 
ся папучкы нашли,

там, де были,
самы не зашли.

Лежали у песїй будї,
завлїк їх там малый Бундій.

На ґаздівскім дворї

На ґаздівскім дворї
вшыткого до волї.

І вилы рогаты,
і граблї зубаты,

мотыкы, рылї, лопаты,
кромпачі горбаты,

тай фурикы чеператы.

Ґазда мать што, 
і з чім робити,

кідь хоче вшытко,
што мать, обрядити.

Бо о менованых
треба ся старати,
кідь хоче добрї 

ґаздовати.

Не были сі пара

Жабцї ся барз хотїло
боцановой прязнї,

зато, як го днесь збачіла, 
співала му краснї:

Боцанику, якый-сь красный,
высокый і ладный,

анцуґ як од модельєра,
штіловый, прекрасный!

Позывам тя на гостину,
на малу ославу,

а вірь тому,
же ті не дам їсти 
высохнуту траву!

 
Боцанови ся єй слова

міцно полюбили,
і з охотов пристав,
абы ся стрїтили.

Ранде собі дали
в близкім мочариску,

боцан ся уж тїшыв
на жабчину миску.

Надышов день стрїчі,
жабка вываряла,

мушкы, важкы, гусеніцї
в маслї выпражала.

Гостина гостёви
аж барз смаковала,
но ёго представам

не конкуровала.
Жабячі стегенка,
то бы была щава!

І так, кідь на мочарь сїла
темнотемна нічка,

на столї стояла 
догорїта свічка,
допиты погары,
без їдла танїры,
боцанови якось

в брісї закурчало...

Што ся потім стало,
довго не тримало,

просто, жабчине тїлечко
за жертву упало.

Дарьмо, тоты двоє
не были сі пара,
зато бідна жабка

так смутнї допала.

Паткань і мышка

Паткань і мышка
ся скамаратили,

на ґаздівскім дворї
ся вчера стрїтили.

Мышка лем нагодов
на двір заблудила,

де паткань быв давно 
нежелана сила.

Познав каждый кутик,
в загородї крячок,

знав кілько в коморї 
смачненькых яєчок.

Коли ґаздыня сыпле
зерно курятам,

коли сыпле жерти
гускам, качатам.

Двом малым псикам 
і трём мачатам...

Мышцї таке камаратство
ся барз поздавало,

но патканикови 
не барз пасовало,

бо мусив ся з мышков 
із многым дїлити.

Але што уж мав робити?
Профіл джентылмена

не хотїв стратити,
а рад бы мышочку і заучіти,

коли, де, і як, в чім мать ходити,

як мать пасти обходити,
бы сі жывот захранити.

Бо панове дому
все їх підкладають,
то, же мають гостїв,
аж барз добрї знають.

Патканя уж скоро
пасть і задусила,
а мышка таксамо 

лем-лем же обжыла,
бо єй пасть нещастнї
хвостик прихопила.

Од болести, бідна,
може бы замлїла,

кібы не было патканя...
То была єй захрана!

На другый день рано 
паткань впав до немілости,

пастиско му скоро 
роспучіла кости.

Мышка не шпекуловала,
пасть шіковно одкапчала,

і так патканёви
ся реваншовала.

Ґазда і ґаздыня
ся лем чудовали,
же їх тоты двоє
знова окламали.

Перестали уж і
пасти підкладати,
же може їх будуть 

мачата їмати.

Но покы ся кіцкы
на то приправили,
тоты двоє давно
даґде інде были.

До сусїднёго двора 
ся настяговали,

а кідь ся просите чом,
одповідь є міцно проста:

Там пасти не мали.

Веру, паткань з мышов
ся скамаратили,

же єден без другого
уж крок не зробили.

У сусїднїм дворї
щастнї нажывали,
а по куртім часї,
може не вірите,

але свадьбу мали.

Патканї і мышы 
з цїлой околіцї

пили, їли і співали,
свадьбяный чардаш 

танцёвали.

Лем ґаздыня з ґаздом 
о нічім не знали.

  Лїсна школа 

У розгласї сова 
днесь выголосила,

же бы рада про звірятка,
лїсну школу отворила.

Хто хоче велё знати
і освіту мати,  

може ся до школы 
прийти записати!
Запис буде завтра,

о другій годинї,
а як атракція 

на лїснїй полянї
буде і цукрёва вата,

про нашы малы дїтята!

На запис пришла лишка,
під руков якась книжка,

писанка і блайвас в лабцї,
такой сидить в першій лавцї.

Пришов і волінь, 
серна, і лїсна куніця,

сорока – містна парадніця,
што все є златом овішана,

но мерзить єй, же не є штудована.

Дика свиня, борсуґ і вовірка,
хробак,  дрїбный як пацерка,

што мено мать бабарунка,
тужить знати, што то бунка

і як фунґує світ,
кілько екзістує лїт.

Орел, дятель, заяць, вовк,
што мать у вороны довг,

хоче знати раховати,
бы ся не дав окламати.

Пришли і жытелї потока:
комар, жабка, сестра млока,

муха така і онака,
саламандра, дївка рака.

І рыбка бы рада 
у школї сидїла,

но без своёй воды
бы не пережыла.

Тай здала ся того,
за чім так тужыла.

Класа переповнена,
дісціпліна заведжена.

Сова з окулярами на очах
учіть днесь алфавіт,

но не каждого школяря
то у лавцї бавить.

Медвідь хавкать, їв бы мед,
но солодкы сны суть гет.
Ту сова прісным голосом, 

назначіть, же ту штось 
не є з церьковным моресом.

Панї учітелько,
не буду хавкати,

на годинах буду
уж позор давати!

Комар перестав бзучати,
муха крылцями махати,
бо сова мать авторіту.

А што ся тыкать 
єй моралного кредіту,

тот не потребує дебату.
Просто дїти мають

учітельку злату! 

Школярї на школу 
барз добрї звыкали,

чітали, писали, раховали,
стишкы декламовали,

співанкы співали,
рісункы малёвали,

фізкултуру в ласцї мали.

Міджі собов ся не били, 
єден другому радили,

ушыткы в злагодї жыли,
учітельку сі важыли.

Бо вна їм дала освіту
і отворила так дверї

до непознаного  світу.

    Мобіломанія

Ці мобілный, амобілный,
ці з павшалом, або без,

каждый з мобілом у руцї
заганять нуду і стрес.

Люде вєдно в хыжи жыють,
телефоном одказують...
Нашто із ґавча вставати,

кідь можу з мобілу кликати?

І так з ґавча в їдални,
на постіль до спалнї,

зо спалнї до кухнї,
з кухнї до їдалнї...

...телефоны выдзваняють,
есемескы соло мають.

Но не вшыткы собі
з мобілом тыкають.

Наприклад, моя прабабка
мать мобілы два,

но все єй з їх бринькоту
розболить голова.

Радше сі заспівать,
дашто пофіґлює,
як то было колись

нам росповідує.

Тогды суть єй слова
музика найкрасша,

а гудба з мобілу,
най іде до коша!

Як прабабка перестане
собі споминати,

та і мы уж зачінаме 
телефон глядати.

Што думате, 
дасть ся іщі 
мобіломанія 

даяк овладати?

Кликаня на рату

Пришла зима,
велё снїгу нападало,

а мышчину хыжку
цїлу засыпало.

Не могла, бідненька, 
дверї отворити,

мусила саменька
у хыжцї сидїти.

На облачок не відїла,
цїла з того аж схворїла.

Ой, та як так можу жыти,
треба мі дашто робити!

Думала, думала,
што бы выдумала...

Наконець ку комину стала
і силным голосом
до нёго крічала:

Помі-і-і-іч, помі-і-і-іч,
рата-а-а-а, рат-а-а-а!

Засыпана моя хата-а-а-а!
Не годна-м дверї отворити,

ці ся ту мам задусити?

Над комином летїв пташок,
сїв на заснїженый дашок.
Як вчув кликаня на рату,
такой зогнав лїсну чату.

Каждый з чаты взяв лопату,
одметав снїгову вату.
І так звірї з околіцї

одкрыли мышцї дверї,
та ай окенніцї.

Веру за барз куртый час
была мышка вольна зась.

Цїлій чатї дяковала,
приятельство надвязала

з многыма звірями з лїса.
Не бояла ся уж

ни страшного ріса.

     Кава і чай

Кава і чай собі потыкали,
бо в кухни, на реґалї,

уж довго стояли.

Я біла кава.
А я овоцный чай.
Але хтось уж іде,
так ся шумнї май!

До кухнї Анька вступила,
абы чаїку наварила

і ёго прекрасна арома
каву аж так очарила,

же ся до нёго 
такой залюбила.

І я бы ся теперь 
чаїку напила!

Або білой кавы?
То є єдно,

бо ай з кавы
будеме все здравы!

Наша родина

Мамка, татко,
бабка, дїдко,

брат, сестрічка та і я,
то є наша родина.

Ку нам патрить щі прабабка,
што мать маленького цапка,

уйко  Михал, уйко Янко,
стрыко Петро, стрыко Станко.

Стрына Ева, стрына Бетка,
сестерніця з меном Кветка,

тета Уля, тета Зузка,
што одышла до Французька.

Хрестна, хрестный,
три братранцї,

вуйчіна, што учіть танцї.

О остатнїх ани не знам,
та вам о них справу не дам.

Добрї бы было ся зыйти,
на навщіву до ся прийти,
абы о собі штось знати
і так ся лїпше спознати.

Родина ся мусить 
все веце стрїчати,

бо на свою кровцю
ганьба забывати.

 Дїдко сверщок

Настала чорна ніч,
в лїсї ся уж змерькло,
лем у дїдка сверщка

ся іщі світило.

Ламали го вшыткы кости,
проблем мав од молодости.
Но не знав, што ся то робить,
же праві днесь го так болить...

Заклічу докторку мушку,
най сі ня возьме на мушку,
най ня хопить до парады,
дасть даякы цїнны рады.
Хоць мі піхне інъєкцію,
пошле на регабілітацію,

лем най ня дасть кус до латы,
я знам, же мать рукы златы!

Чорна мушка в білім плащy
такой прилетїла

і з докторьской цанїстрочкы
верцайґ выбалила.

Ой-ёй-ёй, ё-ё-ё-й,
інъєкція мене все болїла, 

таблетка бы може волїла ...

Пацьєнт докторови 
най не росказує,

бо доктор знать лїпше,
якый лїк фунгує!

Іщі вам дам добры капкы 
на голосівкы,

такы беруть мої дївкы.
Бо ходять по свадьбах співати,

а вам тыж треба в траві сверкотати.

А тоты таблеткы 
од лїпшого спаня,
зъїсте єдну вечур,

кідь прийде хавканя.

Дїдко сверщок быв барз рад
і тримав ся цїнных рад. 
Ужывав все добры лїкы,
жыв на світї довгы рокы.

Як сто років ославлёвав,
і мене на гостину позвав,

їсти і пити дав,
співав, танцёвав,

на гусельках сверкотав.

Ці щі жыє, то не знам 
теперь вам повісти,

но думам, же не мало бы го
даке пташа зъїсти...

  Біла приповідка

На высокій білій скалї
білый замок стоїть

а в нїм, на білій постели
біла панї сидить.

Білый мрамор,
білы стїны,

білы окенніцї,
білы суть

ушыткы ходбы
і білы пивніцї...

На білім столї
білый обрус, 

біла ваза,
білый крокус.

Білый танїр
і білый хлїб.

Білый погар
з білов щавов,
з білого аґату,

про замоцьку білу
панїчку Аґату.

В єй білых волосах
дві білы лелії,

на біленькім шматю
білы розмарії. 

А в двох білых клїтках
білы пташенята,

при єй білых ногах
три білы мачата,

у білім кутику 
білы мышченята.

Сидить і малює
білыма руками,
на біле полотно
білыма фарбами

білый день
білого децембра...

А під замком лїто
фарбами танцює,
жаль, же біла панї
о нїм не хырює.

Бо кібы о лїтї
біла панї знала,
такой бы ся вера 
той білобы здала.



28 29

   Лїтнє рано

Сонечко очка протерать,
кліче світ до танцю,

цїлує на ружовы личка
Мірка, Янка, Анцю.

Роса на траві грать,
пташата соло мають,

кобылка стебло обїмать...
Чуєш? 

Ранный бал зачінать.

Черешнї почервенїли,
бо ся заганьбили,
же плесову робу
іщі не купили.

А ягодкы суть уж
цалком приправены,

они зась од щастя
суть цїлы червены.

І нашым дїточкам
лїто є по волї,

бо не мусять быти
в тоты днї у школї.

Сонечко їх рано
в постільцї колыше,
на облачок клёпкать,
аж кідь выйде высше.

Очка їм умыє 
златыма лучами,

а мамка обїме 
златыма руками.

Погласкать волоскы,
поцїлує личко...

Добре ранко желам,
моя дїтиночко!

Мірко і компютер

Мірко мав народенины
і дістав дарунок од цїлой родины.

Такый, якый собі давно желав,
бо каждый камарат го уж мав.

Зведавы сьте, што то было?
За чім му сердце бажыло?
Быв то просто компютер,

нашой добы приятель.

Лем што сїв за образовку,
книжкы мали доволенку.
В родинї ани не знали,

же школяря Мірка мали.

Сидить якбы прилїпеный,
ці голодный, наїдженый,
вшытко єдно, главна вец,

же му фунгує ПОКЕЦ.

Мама з татом уж нещастны,
факт прийдуть о нервы властны...

Родина уж барз банує,
таке чудо веру веце 

нїґда не купує...

Бо то якась страшна скринька,
што збаламутила Мірка!

Правда є але така,
же компютер зробить 

з хоцького чудака.

Бо і кідь уж не бирує,
але і так фейзбукує.
Реалізм не екзістує,

віртуалный вітор дує. 

У вшыткім треба міру мати,
тото треба памятати!

Компютер ті велё поможе,
но роздумовати за тя не може.

Рано

Устата ніч помалы лїгать спати,
бо вечур знова буде треба встати,
звізды на небі тихо пробудити,

постількы дїтём нїжно постелити.

А рано наопак – понаглять ся встати,
бо мусить сонечку варкочі сплїтати, 

очка і личка в росї окупати,
пахоту яри каждому роздати.

Сонце варкоч шмарить на дримлюче село,
бы з довгого спаня уж ся пробудило,

на поля і лукы, річкы і потічкы,
на малы облачкы в спални у Евічкы.

Клёп, клёп, Евко,
вставай, бо я уж высоко,

дораз школа зачне,
ты щі спиш солодко! 

Евічка одразу очка отворила,
рівныма ножками до папуч скочіла.
А як ся умыла, постіль постелила,

облекла ся, нафрыштиковала,
помалы до школы дражков ся выбрала.

Передтым їй мамка волоскы счесала,
так, як у сонечка, до варкочів сплела.
А оно єй дражков красно сроваджало,
злату головоньку лучами гласкало.

На маёвій луцї

Выбрала ся бабарунка
на прогульку луков,

а з нёв і дві камараткы,
мурянка із мухов.

І комар барз хотїв
з нима вандровати,

но хлопа ку собі
не хотїли взяти.
Лем нам буде 

заваджати,
а до уха все бзучати!

Ідуть світом, роззерають,
до кроку собі співають...

А вітрик їм пискать
на дубовім листку,
поганять їм ножкы,

пришли ку бережку...

Ой, треба нам веру
маленько спочіти,
на пахнячу травку
ножкы натягнути,
бо драга щі буде 

барз-пребарз далека.
Ідеш, тай путуєш,
ниґде чоловіка! 

А як на травічку
ся повывертали,

так зморены были,
же такой заспали.

Приснив ся їм сничок,
вшыткым трём єднакый,

же над нима вісить
павучиско дакый.

Од страху, біднятка,
такой ся пробрали,
й котра де-як могла

ся розутїкали.

Мурянка вылїзла 
на вершок пупавы,

бабарунка лягла
під стебелце травы.
А муха ся скрыла

під якыйсь-то листок.

Нараз позерають –
іде старый псиско.

Но того ся веру,
не мусять бояти,

бо він ся лем выбрав
овечкы загнати,

што далеко, 
за бережок зашли,
бо бача з валахом

бы уж їх не нашли...

А як камараткы
собі одпочіли,

выбрали ся дале,
там, де щі не были.

Ідуть, ідуть, роззерають,
за дражков собі співають,

крочками ціфрують,
весело ся мають.

Веру, і такы прогулькы 
бывають у маю,

тепле сонце світить,
а тобі як в раю...

Фіалка

В тїни під черешнёв
выросла фіалка,
коло фіалочкы 

обробена грядка.

В тій грядцї квіточкы
од выдумкы світа,

цїла загородка 
пахотов увита.

Гіацінт, лелія,
нарціс, розмарія,

а о далшых назвах
знать енціклопедія.

Фіалочка стоїть,
лем боком зазерать,
в очeнятках слызы,
листками їх втерать.

 Выросла я сама,
як дака сирота,
як тота лобода,

шмарена до плота.

Кібы і я была 
в грядцї засаджена,

была бы-м щастлива,
не так засмучена...

Мене бы таксамо
з ласков поливали,
як о другы квіткы
бы ся постарали.

Самiцька-м выросла,
нихто ня не садив,

а вчера щі по мі
Іванко побродив...

Фіалочцї сердце пукать,
слызонькы цяпкають,

а соленов юшков
землю поливають.

З міліон тых цяпок,
што на землю впали,

дрїбны фіалочкы
одразу зацвили.

В фіаловім морї
фіалку не видно, 

зато фіалочцї
фіалково нїжно...

Першыраз у школї

Днесь сонечко мусить
барз міло світити,
бо першыраз ідуть
до школочкы дїти.

І мала Анїчка 
ся рано збудила,
тварёчку водічков
як рыбка умыла.
Жовты волосикы 
дозаду счесала,

мамочка їй до них
машлї завязала.

Червене шатячко
з білыма бодками,

на ножках пунчошкы,
сандалкы з шнурками.

Анїчка з букетов
до лавкы засїла,

тоненькы ножчата
за актовку скрыла.

Панї учітелька
у біленькій блузцї,

з усмівом на лицях,
з букварём у руцї,

вшыткых барз прекрасно
й міло привитала,
каждому букварик,

зошыт, блайвас дала.

Анїчкины очка
так ся россвітили,
же сонечны лучі
бы їм завідїли!

Табла, лавкы, почітадло,
учітельскый стіл,

губка, крейда,
школьскый двір...
То вшытко Анїчка

іщі не відїла,
а днеська першыраз
школу навщівила!

В ночі ся їй веру,
класа і приснила –

в шаточках з бодками
у лавцї сидїла.

З букваря чітала,
на таблу писала,
коло почітадла

красно раховала.

Панї учітелька
ся на ню сміяла,

за добру одповідь
єдинку писала.

      Де было, там было...
Далеко за морём,
семoма горами,

за чаровным лїсом,
трёма долинами,

жыв краль 
з кралёвнов Кларов

і старов служніцёв Саров.

Краль ходив на полёвачкы,
а кралёвна плела дечкы.

Плела, плела, вышывала,
служніця о замок дбала.

Правда, у такім кралёвстві
дость роботы мала,
уже так не бировала,

як кідь Клара была мала,
(і єй в дїтстві дозерала,

a все на ню мерьковала).
Вырїшив кралёвскый пар,
дати їй адекватный дар –
не буде уж їм служыти,

буде з нима в замку жыти.

Жыли, были, нажывали,
вшыткого достаток мали,
лем єдно їм хыбовало –
дїтятко їх не стискало.

Но і кідь не мали дїточкы,
пережыли вєдно довгы 

і щастливы рочкы.
Бо любов їх спроваджала,

а звада їх веру
все лем обходжала.

Преcмутно їм было 
жыти без потомка,
а рочкы втїкали,

зморщкы прибывали...
Лем кібы хоць раз сьме

дїтя погласкали!

І днеська кралёвна 
думать при облаку:
 Кібы єм так мала
дїтиночку даку,

маленьке дївчатко,
або і хлопчіка,

то бы про ня была 
радость превелика!

Лем што тоты слова
собі подумала,

уж при нїй дїтинка
як попка стояла. 

Но не єдна, а прямо дві – 
дївочка і хлопчік – дїти як лелії!

Кралёвну одразу
зачали стискати,

прелюбезнов мамков
такой называти. 

Маміченько, мамко,
так сьте хыбовали !

Дїти, мої златы,
як мы вас чекали !

Кралёвна од щастя
зачала плакати,

дїти обїмати, 
міцно цїловати...

А краль, як ся дізнав
так добру новину,

про цїле кралёвство
выстроїв гостину.

В замку і під замком
їли, пили, танцёвали,
може ся іщі веселять,
кідь не повмерали.

Сара так, як колись о Клару,
теперь і о єй дїти ся старала,
кралёвнину небогу мамку –

малым дїтём бабку,
з ласков награджала.

Вшыткы ся міцно тїшыли,
а вєдно щастливо жыли.

Може сьте зведавы 
одкы ся дїтвора взяла?

То барз силна тужба 
їх ту прикликала.

Бо хто міцно тужить,
силно в дашто вірить,
того мілый Господь 

блаженством обдарить.

Обіцянка

Пришло рано,
требало бы встати,

а нашій Любцї
ся щі хоче спати.

Довго вечур 
задачі писала,
бо через день

по вонка бігала.

Было треба
роботу зробити,

а аж потім
ся іти бавити!

Але Любка мамку
нияк не слухала,
а злостно руками

уха затыкала.

Но то уж і тато
зачінать крічати,
Любку до школы 
з постелї зганяти.

Вставай, бо запізниш
на годину!

Ці щі хтось мать так
лїниву дїтину?

 

Любка уж мусила
очі отворити,

бо уж давно мала
у лавцї сидїти.

Лем што мі буде
учітель гварити...? 
Ці ся зась не буду 
як вчера ганьбити?

А што сокласници?
Будуть ся сміяти,
же ся мі і днеська

хотїло барз спати?

Учітель при таблї
з крейдов в руцї стоїть,

Любка приходить в клас,
а веру ся боїть...

Дїти роблять смішкы: Ха-ха, 
пізнить на годины,
бо не годна выйти 
рано спід перины...

Не смійте ся, дїти,
бо Любка уж буде
до школы ходити,
нїґда не пізнити!

Аж теперь ся Любка 
вера спамятала,
такой обіцянку
собі таку дала:

Же наперед буде 
задачі писати,
а аж потім піде

по вонка гуляти.
	

Як надыйде вечур,
піде скоро спати,
абы потім рано

могла скорше встати.

Любка свою обіцянку
вера дотримала,

класа ся з нёй веце
нїґда не сміяла.

Оплїчатко
Бабка плела оплїчатко

і в прутянім кошику,
коло дверей, на столику,

зохабила клубятко.

Нашло го мале мачатко
і зачало ся з ним грати,
довгу нитку росплїтати.

Торочіть, торочіть,
з єдной хыжкы до другой
за собов клубя волочіть... 

Мамка з бабков дома не были,
абы тому забранили.

Не быв дома ани татко,
што мав мати оплїчатко.

Дома не быв ани я,
ани сучка Софія.

Як бы тота забрехала,
такой бы кіцка втїкала!

Як сьме вшыткы
домів пришли,
цїлый дім сьме
в нитках нашли.

Мачатко в кошику спало,
а о тім ани не знало,

кілько нам біды задало...

Пятка
Йожко принїс днеська пятку

і крічав на сестру Катку,
же му задачу плано написала,
а панї учітелька му пятку дала.

Братику, мій любый,
 я тя сановала, 
та зато єм тобі
задачу писала.

Теперь знам,
же-м хыбу зробила,
бо што ся ты учіш,
я щі ся не вчіла. 

Ты великый третяк, 
я мала другачка,
минулого року

была-м щі першачка...

Но з тым треба, дїти,
вера, раховати,
кому ся не хоче 
задачі писати,

тот буде у школї 
пяткы доставати.

Вовірку розболїв зуб

Вовірку розболїв зуб,
тай выглядала старый дуб,

де жыв знамый лїкарь-дятель,
єй давный, добрый приятель.

Так і так єм орїх грызла...

А зубкы єсь умывала?

Сорока мі кефку вкрала!

Знаш што, вовірочко?
Підеме до лїсного обходу,
там буде кефок до блуду...

І так было.
У лїснім обходї,
што є недалеко 

при стоятій водї,
были кефкы такы і онакы,
подля той, ці тамтой дякы.

Были  кефкы електрицькы,
мягкы, тверды, та і дїтьскы.

Вовірочка не вагала,
од дятля раду прияла,

же найлїпшы суть мягенькы,
хоць кус возьмуть

з піняженкы.

А чім за кефку платила,
де на кефку заробила?

Представте собі, 
же не платила ни еврами, 

ани доларами,
а лїсковыма орїхами!

Бо продавачка 
тыж была вовірка,

а єй коморка домашня
была уж довше порожня.

Зато ся орїхам
барз-пребарз тїшыла,

бо з пінязей бы ся
вера не наїла.

А наша пацьєнтка
была тому рада,
же орїшкы были 
за евра награда.

Рано, вечур і по їдлї
зубкы все чістила,

раз до рока коло дятля
на контролї была.

Зубы уж єй веце
нїґда не болїли,

такы здравы были,
як перлы світили.

А вы, дїти,
днесь зубкы

чістили?

Ціркус

Сельскый розглас 
сміло гласить:
„Ціркус ку нам 
прийти рачіть!

Прийдуть левы, 
налпы, слоны,
тіґрї і медведї,

а буде і выступлїня
на умелім ледї.

Прийдуть і жонґлеры,
клавны, акробаты

і славный майстер карате!
Вшыткых щіро позываме,
як вступне усмів жадаме!

Нога мала і велика
най утїкать в шапіто,

бо далшый ціркус прийде
може аж на друге лїто!“

Ленцї очка тужбов горять,
Янко татка панькать,

а Петрик доброту стругать,
бо на ціркус барз дяку мать.

Пришов выступлїня час.
То буде радости зась,

як перед двома роками,
кідь ту уж быв ціркус з нами!

І тогды, веру, цїле село
ся мало так, як днесь – 
барз, пребарз весело...

Світла в шапіто уж світять,
клавн уж вшыткых гостїв вітать.

Очі, очка, оченята
світять як звіздочка злата.

Як першый в манежи
выступить кротитель левів!

Хто хоче, абы го через 
огнёвый круг перевів?

Світла згасли,
темна ніч,

лем ту нараз
якесь хлопя

прибігне і гварить:
Я ся не бою ніч!

Но, добрї, за одміну
достанеш атрактівну цїну.

Лем мусиш лева погласкати,
через круг, што горить,

так, як він скакати.
Потім цїна буде твоя.

А тов цїнов буде
маленька, зелена,

камаратка змія!

Хлопча ся так настрашыло,
же такой при мамцї было.
Пригласив ся єден уйко,

што называли го Джмурько.

Окулярї не носив,
все лем очами джмурив.

Не відїв поряднї лева,
не розознав, де є грива,
лабы, зубы, та і хвіст,

зато вышов му тот ріск.

Огнёвый круг перескочів,
ани ся при тім не змучів.
Шапіто стало ляпкати,
ёго мено прослявляти.

А одміна?
Тоту уйко не хотїв,

хоць поряднї не відїв.
Повіджте самы,

ці любила бы ся вам
така цїна?

Моя камошка Даріна,
мать дома терарій,

їй бы ся цїна зышла.
Шкода, же до ціркусу

Даріна не пришла!

Але на дакотре лїто,
як до села прийде
зась славне шапіто,

возьму зо собов Даріну.
Може выграть 

тоту цїну.

Віла, мотылик і пташок

Лїсна віла по лїсі бігала,
співала і танцёвала,
квіточкы торгала...

Пахнячій віночок звила,
на головку дала,

сїла сі під стром зеленый,
помалы заспала.

Водопад волося
ллїє ся по траві,

хто знать, о чім снить ся
нїжнїй вілї праві?

Прилетїв мотылик,
сїв їй на шматячко
і позерать на ню,

як на глядилцятко.

З той красы не може
очка одвернути,

до вілы ся мусить
каждый залюбити...

Пташок , што сїв 
на конарь строму,
зась зачав співати,
жебы хотїв крыла,
як мотылик мати...

Віла, як ся пробудила,
синї очка протерала,

мотылика, ани пташка
нияк не відїла.

Не знала, ці ся їй лем снило,
же крылце мотыля 
єй нїжно гласкало,

і чула пташачій плач...

Чом каждый хоче то,
што уж мать?



48 49

Бабине лїто

Малинове листя
в сорочцї з дїрками,
пупавы танцюють
танґо з павуками.
Заспате сонечко
вказує мі внады,
вітрик лїто оддув
з нашой загороды.

Пташок на облачок
клёпкать.

Новину несе?
Хто знать!?

Вітор фукать, міцно дує,
пороздував листя,

а під листём было скрыте
може чієсь щастя ...

Ку-ку-рі-ку, ку-ку-ку 

Ку-ку-рі-ку, ку-ку-ку,
когут сидить на буку. 

На буку?
Та як ся там достав,

хто же го там послав?

Но в приповідках 
є вшытко можне.

І то, што ся здасть
неможне.

Куркы сидять на буку,
а зозулї в курнику,

мачка выведе качата,
качка окотить мачата.

Як добрї, 
же реаліта 

нияк не є така!

